Habacuc_7
Darllen: Habacuc 2:4 (eto!)
4  Mae’r gelyn mor falch a’i gymhellion yn ddrwg, ond bydd yr un cyfiawn yn byw trwy ei ffyddlondeb. 

Dyn ni wedi dysgu fod Duw yn ffyddlon a’i fod o’n sicr o gyflawni ei addewidion. Gadewch i ni edrych unwaith eto ar adnod 2:4. Mae Duw yn dweud yn llinell gyntaf yr adnod, “Mae’r gelyn mor falch, a’i gymhellion yn ddrwg”.  Cyfeiriad ydy hyn at y Babiloniaid;  roedden nhw’n meddwl mai eu cryfder eu hunain oedd yn rhoi llwyddiant milwrol iddyn nhw ac nad oedd posib eu curo.  Roedd eu holl fwriadau neu eu cymhellion (y rheswm pam roedden nhw’n gwneud rhywbeth) yn ddrwg.
Ond yna mae Duw yn mynd ymlaen i ddweud, ‘bydd yr un cyfiawn yn byw trwy ei ffyddlondeb’.
Mae’r gair cyfiawn  yn groes i’r gair gelyn (Babiloniaid) yn y llinell gyntaf. Mae’n debyg ei fod yn cyfeirio at ‘bobl Dduw’ (‘y bobl sy’n iawn yn eu perthynas gyda Duw’) neu efallai, at Habacuc a’i debyg – sef y rhai sydd (‘go iawn’) yn iawn gyda Duw ac yn ffyddlon iddo.
Bydd y cyfiawn yn cael byw  ac nid cael eu dinistrio (fel bydd y Babiloniaid a phawb sy’n anffyddlon i Dduw).
Dyn ni wedi trafod ystyr ffyddlondeb yn yr astudiaeth gyntaf, ac yma mae ‘ei ffyddlondeb’  yn golygu naill ai ‘byw drwy aros yn ffyddlon i Dduw’ neu ‘byw am ei fod Duw ei hun yn ffyddlon (i’w addewidion)’. 
Os mai’r ystyr ydy ‘y bobl sy’n aros yn ffyddlon’ mae yma wrthgyferbyniad rhwng y rhai hynny fydd yn troi cefn ar Dduw pan welan nhw beth fydd yn digwydd, ac yn dweud “Mae Duw wedi ein gadael ni i lawr”, a’r bobl hynny fydd yn aros yn ffyddlon i Dduw beth bynnag ddaw. 

Yn y Testament Newydd roedd Paul (Galatiaid 3:11; Rhufeiniaid 1:17) yn defnyddio’r adnod i bwysleisio mai ‘ffydd’ yn hytrach na ‘gweithredoedd’ sy’n achub, a dod a pobl i berthynas iawn â Duw. Yn y Testament Newydd dydy ‘credu rhywbeth un waith’ ddim yn cael ei ystyried yn ffydd go iawn.  Mae ‘dal ati i gredu’, sef aros yn ffyddlon, yn hanfodol i wir ffydd.

